S'alasent ains que affoler;
Qu'il s'entraffolent et mehagnent.
Les espees rien ne gaagnent
Ne li elme ne li escu,
Qui tot sont frait et porfendu;
Et des espees li trencant
Esgrunent et vont empirant.
Si s'entredonent mout grans flas
Des trenchans, ne mie des plas,
Et des puins se donent grans cols
Sor les nasals et sor les cols
Et sor les frons et sor les joes
Que totes sont perses et bloes,
La u li sans quasse dessous.
Et les haubers ont tos derros
Et les escus tos dehekiés
N'i a celui ne soit bleciés.
Et tant se painent et travallent
A poi alaines ne lor fallent.
Si se combatent une caude
Que jasconse ne esmeralde
N'ot soz les elmes atachie
Ne soit malmis et empirie;
Car des puins si grans cols se donent
Sor les elmes que tot s'estonent;
A poi que il ne s'escervelent.

